
 UKA 2016/17: Uunga siunnersuut: Kommunalbestyrelsinut, nunaqarfinni aqutsisunut 

ilagiillu sinniisaannut qinersisarnerit pillugit Inatsisartut inatsisaat nr. xx, xx. xxx 2016-

imeersoq 

 

pillugu 

 

siunnersuutip aappassaaneerneqarnissaanut 

 

Inatsisinut Ataatsimiititaliap 

 

 

ISUMALIUTISSIISSUTAA 

 

 

Suliaqarnermi Inatsisinut Ataatsimiititaliap uku inuttarai: 

 

Inatsisartunut ilaasortaq Anders Olsen, Siumut, Siulittaasoq 

Inatsisartunut ilaasortaq Iddimanngiiu Bianco, Inuit Ataqatigiit, Siulittaasup tullia  

Inatsisartunut ilaasortaq Michael Rosing, Demokraatit 

Inatsisartunut ilaasortaq Laura Tàunâjik, Siumut  

Inatsisartunut ilaasortaq Debora Kleist, Inuit Ataqatigiit 

 

 

1. Siunnersuut pillugu  

 

Siunnersuut annerusutigut kommunalbestyrelsinut, nunaqarfinni aqutsisunut ilagiillu 

sinniisaannut qinersisarnerit pillugit Inatsisartut inatsisaannik atuuttumik 

ingerlatitseqqiineruvoq, uku allannguutigalugit: 

 

 Kommunit kattussuunneqannginnerini Kalaallit Nunaanni kommunit 18-iusimapput. 

Inatsisartut inatsisaanni atuuttumi kommunitoqqanit 18-iusunit tamanit, maannakkut 

kommuniusumi kommunitoqqap ilaaffigisaani, nunami sumiiffiup sinniisuanik 

ataatsimik qinersisoqarnissaanut aalajangersagaqarpoq
1
.  

 

                                                 
1
 § 45, imm. 4 

Inatsisartulli inatsisaata atuuttup atuutilernerata kingorna Kangilinnguit (Sakkutuut 

imarsiortut sakkutooqarfiat Grønnedal) matuneqarsimavoq
2
 taamaalillunilu 

kommuniusimasoq Ivittuut inuerussimalluni. 

 

Taamaattumik siunnersuutikkut Inatsisartut inatsisaanni aalajangersakkamik nutaamik 

ikkussisoqarpoq
3
, Ivittuup kommunerisimasaanit nunap immikkoortuanit 

sinniisussamik qinersisoqartarunnaarnissaanik aalajangersaasumik. 

 

 Inatsisartut inatsisaanni atuuttumi aalajangersagaqarpoq
4
, ”Qinersisartut, 

taasinissamut piffissaliussap iluanni taasiartorfimmukarsinnaanngitsut imaluunniit 

aatsaat ajornartorsiorujussuarlutik taasiartorfimmukarsinnaasussat” allakkatigut 

taasisinnaanerannik periarfissiisumik.  

 

Aalajangersagaq taanna siunnersuutikkut allanngortinneqarpoq, taamaalilluni 

kinaluunniit qinersisinnaatitaasoq allakkatigut qinersisinnaanermut 

periarfissinneqarluni. 

 

Inatsisartulli inatsisaannut atuuttumut nassuiaatini allaqqavoq, inuup allakkatigut 

taasinissaminut pisinnaatitaaffeqarneranik naliliineq qinersisartup kisimi nalilertaraa 

aamma Inuit aqqinik nalunaarsuiffiup imaluunniit inuit allakkatigut taasissutaannik 

tigusisussatut piginnaatinneqartut qinersisartoq allakkatigut qinersiniartoq 

taamaalillutik itigartissinnaanngilaat.  

 

Taamaalilluni inatsisissatut siunnersuutip siunertaraa qinersisartup allakkatigut 

qinersisinnaatitaanera pioreersoq erseqqissaatigissallugu, tamanna qinersisartup 

kissaatigippagu.  

 

 Inatsisartut inatsisaanni atuuttumi, qinersisartut allattorsimaffiannut 

ilanngutsinneqarsimaneq imaluunniit ilanngutsinneqarsimannginneq pillugu 

naammagittaalliuteqarsinnaaneq pillugu aalajangersagaqarpoq
5
. Tassani ilaatigut 

aalajangersarneqarpoq, qinersisartut allattorsimaffiat pillugu naammagittaalliut 

qinersinermi aqutsisunit aalajangiiffigineqassasoq.  

 

Ilagiit sinniisaannut qinersinermut qinersisussat allassimaffii pillugit 

naammagittaalliortoqartillugu Biskoppip oqaaseqaateqartarnissaanik siunnersuutikkut 

aalajangersakkamik ikkussisoqarpoq.  

                                                 
2
 Sakkutuut imarsiorttut sakkutooqarfiat matuneqarpoq  6. september 2014 

3
 § 45, imm. 5 

4
 §32, imm. 1 

5
 § 26 

 Inatsisartut inatsisaanni atuuttumi aalajangersagaqarpoq
6
, taasivissat 

ilusilerneqarnissaat pillugu malittarisassanik aalajangersaanissamut Naalakkersuisunik 

piginnaatitsisumik.  

 

Piginnaatitsineq taanna siunnersuutikkut annertusineqarpoq, taamaalilluni 

Naalakkersuisut malittarisassanik aalajangersaasinnaalerput, naqiteriviit 

Naalakkersuisunit tassunga akuerisat taasivissat naqinneqarnerinut taamaallaat 

atorneqarnissaat pillugu, matumani ilanngullugit naqiteriviup akuersaarneqarnissaanut 

piumasaqaatit pillugit malittarisassanut erseqqarinnerusunut 

naammassinnissinnaanera.  

 

Siunnersuutikkut aalajangersakkamik, inini qinersiviusuni aalajangersimasumik 

qinersinissamut sunniiniarsinnaanermik inerteqquteqalersitsisumik ikkussisoqarpoq.
7
 

Aalajangersagaq kinguneqartitsisinnaanermut aalajangersaavoq, taamaalillutik inuit 

inimi qinersivimmi aalajangersimasumik qinersinissamut sunniiniartut Kalaallit 

Nunaanni pinerluttulerinermut inatsit malillugu pineqaatissinneqarsinnaanngortillugit. 

 

2. Siullermeerinninneq  

 

Siullermeerinninnermi siunnersuut tamakkiisumik tapersersorneqarpoq.  

 

3. Inatsisinut Ataatsimiititaliap isumaliusersuutai  

 

Inatsisissatut siunnersuutip Inatsisinut Ataatsimiititaliaq oqaaseqaateqarnissaanut 

tunngavissinngilaa. 

 

Taamaattorli ataatsimiititaliap Naalakkersuisut (kommunillu) kaammattorpai allakkatigut 

taasisinnaaneq pillugu innuttaasunut paasissutissiisarnissap eqqumaffigineqarneranik 

attasseqqullugit. Tamanna aamma ilinniartunut allanullu taasisinnaatitaasunut nunani 

allaniikkallartunut tunngatillugu.  

 

 

4.  Inatsisinut  Ataatsimiititaliap inassuteqaataa 

 

 

Ataatsimiititaliap isumaqatigiittup siunnersuutip akuersissutigineqarnissaa inassutigaa.  

 

                                                 
6
 § 27, imm. 3 

7
 § 29, imm. 5 

Inatsisinut Ataatsimiititaliap taamatut oqaaseqarluni siunnersuut aappassaaniigassanngor-

tippaa. 

 

 

 

 

 

 

 

 

 

 

 
 
 

 
 

 
 

 

 

 

Anders Olsen 

Siulittaasoq 

Siumut 

 

 

 

 

 

Laura Tàunâjik 

Siumut  

 

 

 

 

Michael Rosing 

Demokraatit 

 

 

 

 

 

 

 

 

 

 

 

 

Debora Kleist  

Inuit Ataqatigiit  

 

 
Iddimanngiiu Bianco  

Inuit Ataqatigiit 

 

 


